
«Հանրակրթական դպրոցների մատչելիությունը. օրենքը գործնականում» զեկույցի ՀԱՄԱՌՈՏԱԳԻՐ

Համառոտագրում ամփոփված են «Հաշմանդամություն և ներառական զարգացում» հասարակական կազմակերպության (ՀԿ) կողմից իրականացված «Հանրակրթական դպրոցների մատչելիությունը. օրենքը գործնականում» մասնակցային մոնիտորինգի արդյունքները։ Մոնիտորինգն իրականացվել է «Թրանսփարենսի Ինթերնեշնլ հակակոռուպցիոն կենտրոն» ՀԿ-ի «Պահանջատեր հասարակություն՝ հանուն պատասխանատու կառավարման» ծրագրի շրջանակներում, ԱՄՆ Միջազգային զարգացման գործակալության (USAID) աջակցությամբ։
Մոնիտորինգի նպատակն է ուսումնասիրել 2007թ․ հետո Երևանում, Գյումրիում և Վանաձորում կառուցված և վերակառուցված թվով 20 հանրակրթական ուսումնական հաստատությունների համապատասխանությունը Հայաստանի Հանրապետության (ՀՀ) քաղաքաշինության նախարարի մատչելիության շինարարական նորմերի մասին հրամանին:
Ուսումնասիրությունն իրականացվել է քանակական և որակական մեթոդաբանությունների համադրմամբ. քանակական մասում կիրառվել է որակական՝ տիպային ներկայացուցչական ընտրանք՝ 2 չափանիշի հիման վրա՝ ներառականություն (ներառական կրթություն իրականացնող և չիրականացնող) և վերակառուցման ֆինանսավորման աղբյուր (պետական և ոչ պետական), տվյալները հավաքագրվել են ձևայնացված դիտարկման մեթոդի կիրառմամբ և վերլուծվել՝ քանակական հետազոտական ավանդույթի շրջանակներում։ Որակական մասում իրականացվել է 2 ֆոկուս խմբային քննարկում՝ հաշմանդամություն ունեցող երեխաների համադասարանցիների և ծնողների մասնակցությամբ՝ առանձին խմբերով։
Մոնիտորինգի արդյունքների վերլուծությունը թույլ է տալիս ընդհանուր պատկերացում կազմել ուսումնասիրման ենթարկված 20 դպրոցների շինությունների՝ մատչելիության նորմերին համապատասխանության մասին։ Արդյունքները ցույց են տալիս, որ մատչելիության շինարարական նորմերը կարգավորող՝ ՀՀ քաղաքաշինության նախարարի համապատասխան հրամանը ամբողջությամբ չի կիրարկվել, իսկ որոշ դեպքերում՝ ամբողջությամբ և կոպտորեն խախտվել է։ Ըստ այդմ՝ կարելի է պնդել, որ ուսումնասիրված հանրակրթական դպրոցները անհասանելի են հաշմանդամություն ունեցող աշակերտների համար, քանի որ մեծամասամբ չեն համապատասխանում մատչելիության չափանիշներին։
Զեկույցում ուսումնասիրության արդյունքները ներկայացվել են 2 հիմնական գլխում։
Առաջին գլխում ամփոփված են մատչելիության շինարարական նորմերի պահպանման շուրջ իրավական այն կարգավորումներն ու հետազոտական այն բացահայտումները, որոնք վերաբերում են արտաշենքային մատչելիության չափանիշներին, ներառյալ՝ դպրոցների հարակից տարածքների և հիմնական մուտքի վերաբերյալ։
Երկրորդ գլխում ներառված են ներշենքային մատչելիության չափանիշներին վերաբերող հետազոտական բացահայտումներն ու իրավական կարգավորումները, այդ թվում՝ դպրոցի նախասրահի, միջանցքների, հարկերի, դասասենյակների, այլ սենյակների և հավելյալ սարքավորումների վերաբերյալ։
Զեկույցի գլուխներից յուրաքանչյուրը կազմված է 2-ական ենթագլխից, որոնցում համապատասխանաբար ամփոփված են իրավական կարգավորումները և հետազոտական բացահայտումները։
Արդյունքների վերլուծության հիման վրա մշակվել են կիրառական առաջարկություններ՝ ուղղված ՀՀ համապատասխան գերատեսչություններին՝ Քաղաքաշինության պետական կոմիտե (ՔՊԿ), Կրթության և գիտության նախարարություն (ԿԳՆ), դրանց ստորաբաժանումներին (քաղաքապետարաններ, համայնքապետարաններ և այլն), դպրոցների վերակառուցումը ֆինանսավորող սուբյեկտներին, ինչպես նաև հանրակրթական դպրոցների ղեկավարություններին։
Հետազոտության հիմնական բացահայտումներն են.
· Ուսումնասիրված 20 դպրոցից 10-ը ունի ավտոկայանատեղ, որոնցից ոչ մեկը, սակայն, չունի առնվազն 1 հատուկ ավտոկայանատեղ՝ համապատասխան գծանշումներով։
· 20 դպրոցից 5-ի մայթը գնահատվել է լիովին հարթ, իսկ 7-ինը՝ ավելի շուտ հարթ։
· Ընտրանքում ներառված դպրոցներից միայն 14-ի (70%) մուտքի մոտ էր առկա թեքահարթակ։
· Առկա 14 թեքահարթակների գրեթե կեսը՝ թվով 6-ը, չեն համապատասխանում մատչելիության նորմերին։
· Երևանի դպրոցների ներսում սայլակ օգտագործող մարդու համար երթևեկելու հնարավորությունը, ընդհանուր առմամբ, բացասական պատկեր ունի։ Այն գնահատվել է 50%-ով բացարձակ անհնարին, 15%-ով՝ միջին հնարավորության և 35%-ով՝ լիովին հնարավոր։ Միևնույն ժամանակ, Գյումրու և Վանաձորի դպրոցներում պատկերը համեմատաբար ավելի դրական է. սայլակով երթևեկելու հնարավորությունը մեծամասամբ գնահատվել է միջին հնարավորության և լիովին հնարավոր։
· Դռներից, սանդուղքներից և թեքահարթակներից առաջ ակոսավոր և հակադրական գույներով նախազգուշացնող մակերևույթ առկա չէ որևէ դպրոցում։ 
· Մոնիտորինգի ենթարկված դպրոցներից 2-ում առկա էր գորգ։ Գորգերից 1-ը չէր համապատասխանում մատչելիության նորմերին, այն է՝ հաստ էր 1,3 սմ-ից և ամրացված չէր հատակին։
· Մոնիտորինգի արդյունքների համաձայն՝ աստիճանների հարմարավետությանը և անվտանգությանն առնչվող նորմերն, ընդհանուր առմամբ, պահպանվել է. գերակշռում են դրական գնահատականները, հատկապես՝ «լիովին հարմար» և «ավելի շուտ հարմար» գնահատականները։
· Ուսումնասիրության ենթարկված դպրոցների 25%-ում բացակայում էին կողմնորոշման նշանները, այդ թվում՝ սլաքներ, քարտեզներ, գրություններ և տարածքում ուղղորդող այլ նշաններ։ Պետք է նշել, որ Գյումրու բոլոր դպրոցներում տարածության մեջ կողմնորոշվելու նշաններն առկա էին։
· Երևան և Վանաձոր քաղաքների դպրոցներում դռների ծանրությունը 14 դպրոցներից 13-ի դեպքում մոնիտորների կողմից գնահատվել է լիովին թեթև և ավելի շուտ թեթև։ Մինչդեռ, Գյումրիի 6 դպրոցներից 5-ում դռները եղել են չափազանց ծանր կամ միջին ծանրության։ 
· Ավտոմատ դուռ առկա չի եղել մոնիտորինգի ենթարկված դպրոցներից ոչ մեկում։
· Զուգարանի դռան լայնությունը պետք է մեծ կամ հավասար լինի 90 սմ-ի։ Այս նորմը ուսումնասիրված 20 դպրոցներից 8-ում խախտված է։
· Զուգարանում լվացարանից օգտվելու հարմարավետությունը Երևան և Վանաձոր քաղաքներում, ընդհանուր առմամբ, գնահատվել է բացասական։ Երևան և Գյումրի քաղաքներում մոնիտորինգի ենթարկված բոլոր և Վանաձոր քաղաքի 5 դպրոցներում զուգարաններ առկա են բոլոր հարկերում։
· Զուգարանների մատչելիությանը վերաբերող մեկ այլ նորմ՝ զուգարանից կապ հաստատելու կոճակի առկայությունը, բացառապես պահպանված չէ՝ ուսումնասիրված 20 դպրոցներից ոչ մեկում։
· Մոնիտորինգի ենթարկված դպրոցներից միայն 1-ում՝ Վանաձորի հ. 18 դպրոցում էր առկա վերելակ։
· Ձայնային վթարային ազդանշաններ ուսումնասիրված դպրոցներից 16-ում առկա էին։ Լուսային ազդանշաններ առկա էին 20 դպրոցներից 3-ում՝ Գյումրի և Վանաձոր քաղաքներում, իսկ զգայական ազդանշանները բացակայում էին բոլոր 20 դպրոցներում։
Հետազոտության հիմնական առաջարկություններն են.
ՀՀ քաղաքաշինության պետական կոմիտեին․
· Շարունակական կերպով բարելավել մատչելիության շինարարական նորմերի՝ հաշվի առնելով միջազգային և ներպետական զարգացումները։
· Ներդնել համապատասխան արդյունավետ մեխանիզմներ ավարտական ակտի (շահագործման թույլտվության) տրամադրման գործընթացում մատչելիության շինարարական նորմերի համապատասխանությունը ամբողջական հավաստելու նպատակով։ 
· Կառուցվող (այդ թվում՝ վերակառուցվող, վերականգնվող, ուժեղացվող, արդիականացվող, ընդլայնվող) հանրակրթական բոլոր հաստատությունների դեպքում ապահովել հաշմանդամություն ունեցող անձանց (այդ թվում՝ երեխաների) ներկայացնող և քաղաքաշինական հարցերով զբաղվող հասարակական կազմակերպությունների մասնակցությունը բոլոր փուլերում՝ նախագծումից մինչև մոնիտորինգ և գնահատում: Մասնավորապես՝ հաշվի առնելով Հայաստանում մի շարք վարկային ծրագրերի շրջանակներում քաղաքացիական մասնակցության ապահովման փորձը[footnoteRef:1], ինստիտուցիոնալացնել մոնիտորինգին քաղաքացիների մասնակցության մեխանիզմները՝ օգտագործելով արդեն իսկ առկա գնահատման և տվյալների հավաքման օնլայն գործիքները։  [1:  «Կառավարության և քաղաքացիական հասարակության համագործակցության ամրապնդումը բաց կառավարման գործընկերության մեջ` հանուն հանրային ծառայությունների բարելավման» ծրագիր Ասիական զարգացման բանկի ֆինանսավորմամբ
] 

· Բարձրացնել հասարակական իրազեկվածությունը հաշմանդամություն ունեցող անձանց համար մատչելի միջավայրի վերաբերյալ՝ տարածելով դրա անհրաժեշտության, շինարարական նորմերի առկայության և դրանց պարտադիր լինելու վերաբերյալ տեղեկատվական հոլովակներ և թերթիկներ։
· Նպաստել քաղաքացիական հասարակության կողմից մատչելիության շինարարական նորմերի մասնակցային մոնիտորինգի իրականացմանը, այդ թվում՝ ստեղծելով նորմերի հնարավոր խախտումների վերաբերյալ ազդարարման ինտերակտիվ հարթակ։
· Մշակել և հանրության լայն խմբերի համար հասանելի դարձնել հանրակրթական նշանակության շենքերի մատչելիության մասին մանրամասն ստուգացանկեր, ձեռնարկներ։
· Իրականացնել տեսչական մարմնի կառուցվածքային և տարածքային ստորաբաժանումների աշխատողների պարբերական վերապատրաստումներ մատչելիության նորմերի մասին։
· Հրապարակել տեսչական մարմին ներկայացվող դիմում-բողոքների պարզեցված ընթացակարգը, այդ թվում՝ հաշմանդամություն ունեցող անձանց համար մատչելի ձևաչափով։
· Իրականացնել շարունակական հետազոտություններ` նորմերի պատշաճ պահպանմանը հետևելու և խախտումները բացահայտելու նպատակով։ 
Տեղական ինքնակառավարման մարմիններին․
· Բյուջետային տարվա բյուջեները կազմելու, քննարկելու, հաստատելու և կատարելու գործընթացներում հանրակրթական դպրոցների մատչելիությունը համարել առաջնային։ 
· Բացառել մատչելիության շինարարական նորմերի խախտմամբ օբյեկտը շահագործման ընդունող հանձնաժողովի ակտի ստորագրումը։
· Լիազորությունների շրջանակում ապահովել դպրոցներում բոլոր երեխաների համար անվտանգ և մատչելի պայմաններ և նպաստել նման պայմանների շարունակական ստեղծմանը, այդ թվում՝ միջազգային համագործակցությամբ իրականացվող ծրագրերում անխտրականությունը և ներառականությունը ամրագրելով որպես հիմնական սկզբունքներ։ 
ՀՀ կրթության և գիտության նախարարությանը․
· Ճարտարապետության և շինարարության Հայաստանի ազգային համալսարանում ստեղծել «Համընդհանուր դիզայն» մասնագիտության կրթական ծրագիր։
· Վերանայել «Կրթության բարելավում» վարկային ծրագրի շրջանակներում իրականացվող բոլոր գործողությունները՝ բացառելու խտրականությունը հաշմանդամություն ունեցող անձանց նկատմամբ և ամրագրելու բոլոր գործողությունների ներառականության և մատչելիության պարտադիր պայմանը։ 
· Հանրակրթական դպրոցների ղեկավարությունը․
· Պարբերաբար քննարկումներ ունենալ հաշմանդամություն ունեցող դպրոցականների հետ՝ նրանց կարիքների բարձրաձայնման, առկա խոչընդոտներին երկարաժամկետ արձագանքման իրականացման նպատակով։
· Աշակերտական խորհուրդներում ապահովել հաշմանդամություն ունեցող աշակերտների հավասար մասնակցության իրավունքը՝ խրախուսելու քննարկումների և որոշումների կայացման ներառականությունը, միևնույն ժամանակ լսելի դարձնելով հաշմանդամություն ունեցող երեխաների՝ մատչելի և ներառական կրթական միջավայրերի փորձառությունը։ 
Մոնիտորինգի արդյունքների վերլուծությունը թույլ է տալիս ընդհանուր պատկերացում կազմել ուսումնասիրման ենթարկված 20 դպրոցների շինությունների՝ մատչելիության նորմերին համապատասխանության մասին։ 
Ըստ վարկանիշային աղյուսակի՝ մատչելիության շինարարական նորմերին համապատասխանությունը գերակշռում է Վանաձորի ուսումնասիրված դպրոցներում։ Աղյուսակի առաջին եռյակում հայտնված դպրոցներում վերակառուցումն իրականացվել է պետական ֆինանսավորմամբ, իսկ առաջին 2-ը նաև իրականացնում են ներառական կրթություն։

Սույն ուսումնասիրությունը հնարավոր է դարձել Ամերիկայի ժողովրդի աջակցությամբ՝ ԱՄՆ Միջազգային զարգացման գործակալության ֆինանսավորմամբ և «Թրանսփարենսի Ինթերնեշնլ հակակոռուպցիոն կենտրոն» ՀԿ-ի կողմից իրականացվող «Պահանջատեր հասարակություն՝ հանուն պատասխանատու կառավարման» ծրագրի շրջանակներում: Ուսումնասիրության բովանդակության համար պատասխանատու է «Հաշմանդամություն և ներառական զարգացում» հասարակական կազմակերպությունը, և այն պարտադիր չէ, որ արտացոլի ԱՄՆ ՄԶԳ կամ ԱՄՆ կառավարության տեսակետները:

